
Hoofstuk 7. 

7:1-9.  Die ongeloof van Jesus se broers. 

Die teenstand teen Jesus het toegeneem.  Sy openbare optrede en beweging word daardeur 
geaffekteer.  Hy onttrek Hom liewer aan die gevaargebied Judea as gevolg van die 
moorddadige houding van die Jode en gaan soos ‘n rabbi rond in Galilea.  [2]  Die sewedaagse 
huttefees met die karakter van ‘n oesfees, was die Joodse “uitkampfees” wanneer hulle in 
hutte van takke en blare gewoon en die omswerwinge van Israel in die woestyn ná die uittog 
uit Egipte herdenk het (vgl Lev 23:42).  Dit herinner hulle ook aan God se verbond met hulle 
(vgl Lev 23:33-43; Deut 16:13-15).  [3-4]   Jesus se broers  spoor Hom aan om die huttefees 
te gaan bywoon en om dan ook sy wonderdade aan die wyer groep dissipels daar ten toon te 
stel.  Sulke Messiaanse wondertekens moet nie net in die onbelangrike Galilea só ver van die 
hoofstad Jerusalem af gedoen word nie.  [5]  Sy broers leef onder ‘n misverstand oor sy 
sending, ja, hulle het nie in Hom geglo nie.  Hulle besef nie dat die aard van Jesus se sending 
onpopulêr moet wees nie.  Hulle meen as Hy die Messias is, moet Hy dit gaan toon.  Dit is ‘n 
tipiese Johanneïese tekening van die mens se onbegrip.  Jesus is Messias, maar veel groter 
as wat sy broers kan verstaan.  [6]  Jesus se Godgewilde omstandighede verskil hemelsbreed 
van dié van sy broers: sy bestemming strek by ‘n fees verby.  [7]  Omdat Jesus egter volhou 
om openlik die slegte dade van die wêreld aan die kaak te stel, word Hy met volgehoue haat  
bejeën.  [8]  Jesus raai sy broers aan om soos dit getroue Jode betaam, fees toe te gaan.  
Alhoewel Hy self ook daarna Jerusalem toe sou gaan, doen Hy dit nie nou op hulle versoek 
nie.  Hy maak sy Messiasskap op sy eie besondere manier bekend en nie volgens hulle 
ongelowige motiverings nie.  Sy bestemmingsuur het sy eie gang wat vir Hom geleë is.   

7:10-24. Jesus leer die mense by die huttefees. 

Wanneer Jesus gereed is, op sy eie wyse wat Hy verkies, naamlik nie openlik nie maar 
onopvallend, vertrek Hy self tog ook na Jerusalem.  [11-12]  Die Jode, die vyandige 
godsdienstige leiers, het by die fees oral na Jesus gesoek.  Die onderwerp van bespreking 
onder die feesmenigte is die Persoon van Jesus.  Party van die oningeligte feesskare besing 
sy dade deur Hom ‘n goeie man te noem, terwyl party meen dat Hy deur wondertekens en 
redevoerings die mense op ‘n dwaalspoor bring ten opsigte van die verwagte Messias.          
[13-14]  Die gesprekke geskied in die geheim omdat die skare  bang was vir die Joodse leiers.  
Op ongeveer die vierde dag het Jesus openlik op die tempelplein verskyn om die mense te 
onderrig.  [15]  Die meeste van die pelgrims wat van elders na die fees gekom het, het Jesus 
nog nooit hoor optree nie.  Hulle is verstom oor sy geleerdheid in die Skrif (Ou Testament), 
want Hy was tog nooit ‘n leerling by ‘n rabbi nie.  [16-17]  Jesus se onderrig kom van sy Vader 
af.  Hy en die hemelse Leermeester is een.  Volgens die gebruik van die rabbi’s haal Jesus 
ook ‘n onweerlegbare outoriteit aan om sy stellings te staaf, naamlik sy Vader.  Sy boodskap 
is dus nie aards nie, maar het ‘n hemelse oorsprong.  Sy leer wat van God af kom, is nie in 
Nasaret uitgedink nie, maar dié wat gewillig is om die wil van die Vader te doen, sal dit herken 
as ‘n boodskap wat deur God aan Hom gegee is.  [18]  Die Joodse omstanders moet self die 
gesag van Jesus se optrede toets, want hulle weet dat die persoon wat die eer van God soek, 
eg is.  Jesus soek nie sy eie eer nie, want Hy praat nie uit Homself nie.  Hy is as persoon 
geloofwaardig omdat Hy die eer van sy Vader soek (vgl 4:34).  [19]  Waarom wil die Joodse 
leiers Hom dan doodmaak as daar geen oneerlikheid in sy hart of optrede is nie? vra Jesus.  
Hulle harte is vol ongeregtigheid omdat hulle nie die wet wat hulle van Moses ontvang het, 
onderhou nie.  [20-21]  Die skare meen dat duiwel-besetenheid die enigste verklaring kan 

wees.  Dit verdien die dood.  Die één ding wat Jesus gedoen het, verwys na die genesing van  
die lam man (vgl 5:1-17).  Dié een werk het die aandag getrek.[22]  Jesus oortree nie die 
sabbatswette nie, maar vervul dit in hulle volle konsekwensies.  Hy wys die Jode daarop dat 
hulle Moses se wet – eintlik kom dit van die aartsvaders af – só bindend vind dat hulle ‘n kind 
wat op die agtste dag besny moet word (Lev 12:3), selfs op ‘n sabbatdag besny.  [23]  Ten 
spyte van hulle nougesetheid ten opsigte van die sabbat word die besnydenis tog op die dag 
uitgevoer as ‘n seun se agste dag daarop val.  Hoeveel belangriker is dit nie om ‘n lewe te red 
(5:1-17) nie, al gebeur dit op die sabbat!    Die Jode verstaan die betekenis van die sabbat 
verkeerd.  In plaas van ‘n rituele daad (besnydenis) het Jesus ‘n genadedaad gedoen.  Die 
man se hele liggaam is fisiek en geestelik genees.   

7: 25-31.  Jesus is die Christus. 

Jesus se onderrig was só oortuigend dat die omstanders al begin wonder het of die Joodse 
Raad nie vir Jesus as die werklike Christus beskou, aangesien hulle Hom nie gevange neem 
nie.  [25-26]  Die inwoners van Jerusalem is egter deeglik bewus van die komplot van die 
Joodse leiers teen Jesus om Hom dood te maak.  Jesus beïndruk hulle deurdat Hy in die 
openbaar optree en reguit praat ten spyte van die dreigende doodswolk wat oor Hom hang.  
[27]  Die inwoners van Jerusalem weet dat Jesus die timmerman van Nasaret se seun is.  
Volgens hulle sou die oorsprong van die Messias wat moes kom ‘n misterie wees.  En tog het 
die skrifgeleerdes, volgens Matteus 2 aan Herodus verduidelik dat die Messias volgens die 
profesieë (Miga 5:1) in Betlehem gebore sou word.  [28]  Jesus reageer met ‘n openlike 
uitroep.  As hulle die Vader geken het, sou hulle Hom (Jesus) herken het as die gestuurde 
van die Vader.  [30]  Die inwoners van Jerusalem  wou Hom toe gevange neem maar Jesus 
se tyd het nog nie aangebreek nie.  [31]  Die gebeure en woorde voor hulle het die teenoor- 
gestelde effek op die omstanders as wat Jesus se vyande beoog.  Hulle glo op grond van 
Jesus se oortuigende wondertekens dat Hy die Messias moet wees.  Eers in die Nuwe-
Testamentiese tydvak egter is die Messias ook as wonderdoener beskou (Mark 13:22). 

7:32-36. Jesus sê dat Hy weggaan. 

Die Fariseërs as bewakers van die wet van Moses en die Joodse tradisie was in noue voeling 
met die openbare mening oor Jesus.  Hulle en die priesterhoofde, dit is die hoëpriester en 
gewese hoëpriesters met hulle Saddusese families, wat gesagvoerders van die tempel was, 
het toe die tempelpolisie gestuur om ‘n geskikte oomblik af te wag om Jesus gevange te neem.  
[33-34]  Jesus se woorde gryp terug na 29, waar Hy gesê het dat die Vader Hom gestuur het.  
Sy lewe en sending word deur die Vader bepaal en nie deur die Joodse owerhede nie.  Hy 
gaan na ‘n kort tydjie (vgl 12:35; 13:33; 14:19; 16:16) terug na sy Vader toe.  [35-36]  Jesus 
se bestemming is vir die Jode ‘n raaisel.  Bedoel Jesus moontlik dat Hy na die 
Griekssprekende Jode in verstrooiing gaan om daar in die sinagoge vir hulle te preek?  Nog 
‘n misverstand!  Die Jode herhaal Jesus se woorde, want hulle snap niks van Jesus se dood 
en verheerliking by die Vader nie.  Sy herkoms en bestemming lei tot menige misverstand! 

7:37-39. Strome lewende water. 

Op die besondere laaste dag van die huttefees (vgl Lev 23:36) is by die tempel water afkomstig 
uit die Siloambron by die altaar uitgegiet en die trompet geblaas.  Dit was simboliese uitinge 
van dankbaarheid dat God op die woestynreis vir die volk water voorsien het en ‘n gebed om 
reën vir die komende jaar.  Op dié dag kom Jesus se betekenisvolle uitroep.  Hy nooi diegene 
wat dors het om na Hom toe te kom.  Christus is die bron van lewende water en die een wat 

in Hom glo, strome van lewende water sal uit sy binneste vloei.  [39]  “Lewende water” word 
verduidelik as die Gees.  Diegene wat tot geloof in Jesus Christus kom, ontvang die Gees.  
Die uitdrukking die Gees was nog nie uitgestort nie handel nie oor die bestáán nie, maar oor 
die ontvang van die Heilige Gees.  Hulle het nog nie die Gees ontvang voordat Jesus se 
aardse werk nie afgehandel is nie (vgl 20:22; Hand 2:1-4). 

7:40-44. Meningsverskil oor Jesus. 

Jesus se uitroep dat diegene wat dors is, na Hom moet kom, het party van die mense so 
aangegryp dat hulle Jesus die Profeet noem.  Dit is dié persoon wat volgens die Joodse 
verwagting sou kom voordat die koninkryk van God sou aanbreek (vgl Deut 18:15; Mal 3:1; 
4:5).  [41]  Sommige toehoorders gaan nader en sê:  Hy is die Christus.  Dit is die Messias 
(Gesalfde) wat verwag is.  “Christus” is ‘n titel wat Jesus se amp aandui.  Sommige reageer 
egter deur die herkoms van die Messias vanaf Nasaret van Galilea te bevraagteken.               
[42]   Hulle beroep hulle op die Skrif (vgl Matt 2:5-6) dat die Messias uit die nageslag van 
Dawid kom (1Sam20:6; 2Sam 7:12; Ps 89:3) en wel uit Betlehem.  Miga 5 is in Jesus te tyd 
beskou as verwysing na die geboorteplek van die Messias alhoewel dit oorspronklik net gedui 
het op die Dawidiese oorsprong van die Gesalfde.  [43-44]  Weens hul meningsverskil oor 
Jesus wou sommige van die skare Jesus selfs gevange neem. 

7:45-52. Die ongeloof van die Joodse leiers. 

Na vier dae het die wagte met leë hande teruggegaan na die lede van die Joodse Raad deur 
wie hulle gestuur is.  Die geskikte geleentheid het hom nie voorgedoen om Jesus gevange te 
neem sonder om ‘n oproer te veroorsaak nie.  En hulle rede; nog nooit het iemand gepraat 
soos hierdie man nie.  Die verskoning wat die wagte voorhou, is nie die skare nie en ook nie 
hulle vyandige optrede nie, maar Jesus se woorde waardeur hulle getref is.  [47]  Só ‘n 
antwoord irriteer die Fariseërs.  Die wagte is dus mislei.  Dit is ondenkbaar dat selfs een lid 
van die Joodse Raad in Jesus sou glo!  [48-49]  Die mense rondom Jesus word gekontraseer 
met die Joodse Raad en veroordeel omdat hulle die wet nie ken soos die Fariseërs dit 
interpreteer in ses honderd en dertien gebooie en mondelinge tradisies nie, en is daarom ‘n 
vervloekte klomp mense (vgl Deut 27:26; 28:15; Ps 119:21).  [50]  Nikodemus ‘n lid van die 
Joodse Raad van wie nie een in Jesus geglo het nie, reageer hierop en verdedig vir Jesus, 
maar baie versigtig sonder om homself bloot te stel.  Ons sou Nikodemus sekerlik ‘n geheime 
Christen kon noem.  [51]  ‘n Verdagte persoon moet eers self die geleentheid kry om sy kant 
van die saak te stel voordat hy veroordeel kan word volgens die wet.  Die Joodse leiers moet 
self eers hoor wat Jesus sê en doen.  ‘n Pleit om billikheid!  [52]  Die Raad oorweeg egter nie 
Nikodemus se woorde billik nie maar val hom persoonlik aan: Jy kom tog nie ook van Galilea 
af nie?  Hulle oorhaastige beroep op die Skrif dat God niemand wat uit Galilea kom, as profeet 
roep nie, is foutief en beperk God se mag om ‘n profeet te roep van waar Hy ook al wil.  Jona 
het uit die omgewing wat later Galilea genoem is, gekom.  Die Joodse leiers steek in hulle 
ongeloof vas teen Jesus se plek van herkoms.  Eintlik probeer Jesus hulle oortuig van die 
Persóón van herkoms: sy Vader! 


